
Jaiminimunikritam Parvati Stotram 5

జైమినిమునికృతం  పార్వతీస్తోత్రమ్  ౫

జైమినిరువాచ  ।
నమః శివాయై జగదమ్బికాయై శివప్రియాయై  శివవిగ్రహాయై  ।
సముద్బభూవాద్రిపతేః  సుతాయా చతుష్కపర్దా యువతిః సుపేశాః ॥ ౧౩౪॥
హిరణ్యవర్ణాం  మణినూపురాఙ్ఘ్రిం  ప్రసన్నవక్త్రాం   శుకపద్మహస్తామ్ ।
విశాలనేత్రాం  ప్రణమామి  గౌరీం వచోవిదం వాచముదీరయన్తీమ్ ॥ ౧౩౫॥
నమామి మేనాతనయామమేయామిమాముమాం కాన్తిమతీమమేయామ్ ।
కరోతియాభూతిసితౌ స్తనౌ ద్వౌ ప్రియం  సఖాయం పరిషస్వజానా ॥ ౧౩౬॥
కాన్తాముమాం కాన్తనిభాఙ్గకాన్తిం  భాన్తాముపాత్తానతహర్యజేన్ద్రామ్  ।
నతోఽస్మియాస్తే గిరిశస్య పార్శ్వే విశ్వాని దేవీ భువనాని చష్టే ॥ ౧౩౭॥
వన్దే గౌరీం తుఙ్గపీనస్తనీం  తాం చన్ద్రాచూడాం  క్లిష్టసర్వాఙ్గరాగామ్    ।
యైషా  దుఃఖిప్రాణినామాత్మకాన్తిం  దేవీం దేవీం రాధసే చోదయన్తీమ్ ॥ ౧౩౮॥
ఏనాం వన్దే దీనరక్షావినోదాం మేనాకన్యాం మానదానన్దదాత్రీమ్   ।
యావిద్యానాం మఙ్గలానాం  చ వాచామేషా నేత్రీ రాధసః సూనృతానామ్ ॥ ౧౩౯॥
సంసారతాపోరుభయాపహన్త్రీ భవాని భోజ్యాభరణైకభోగే  ।
ధియం వరాం దేహి శివే నిరర్గలాం  యయాతి విశ్వా దురితా తరేమ ॥ ౧౪౦॥
శివే కథం త్వత్సమతా క్వ దీయతే జగత్కృతిః కేలిరయం శివః పతిః ।
హరిస్తు దాసోఽనుచరీన్దిరా  శచీ సరస్వతీ వా సుభగాదదిర్వసు ॥ ౧౪౧॥
ఇతి నారదపురాణే ఉత్తరభాగే త్రిసప్తతితమాధ్యాయాన్తర్గతం  

జైమినిమునికృతం  పార్వతీస్తోత్రం  సమాప్తమ్ ।
బృహన్నారదీయపురాణ । ఉత్తరభాగ । అధ్యాయ ౭౩/౧౩౪-౧౪౧॥

